
Қазақстан Республикасы 
Парламенті Сенатының

депутаттарына
(тізім бойынша)

2026 жылғы 9 сәуірдегі
№ 16-13-84 Д/С хатыңызға

Қазақстан Республикасының Туризм және спорт министрлігі (бұдан әрі – 
Министрлік) Қазақстан Республикасы Парламенті Сенатының жанындағы 
Инклюзия жөніндегі кеңестің 2026 жылғы 31 наурыздағы өткен «Дене 
шынықтыру және спорт әлеуметтік оңалту мен инклюзия тетігі ретінде» 
тақырыбындағы ұсынымдарын қарап шығып, келесіні хабарлайды:

1-тармақ бойынша орындалуы:
Оқу-ағарту министрлігінің, Мәдениет және ақпарат министрлігінің, 

Цифрлық даму министрлігінің және Министрліктің бірлескен бұйрығымен 
бекітілген, қызмет алушылар бойынша дербес қаржыландыруды ескере отырып, 
балаларға қосымша білім беруге (шығармашылық және спорттық тапсырыстар, 
қосымша білім беруге арналған білім беру тапсырысы) бірыңғай мемлекеттік 
тапсырысты орналастырудың қолданыстағы алгоритмі шеңберінде ваучерлерді 
бөлу итерациялық әдіспен жүзеге асырылады.

Мүмкіндігі шектеулі балалар мен олардың отбасылары кезектегі басым 
санаттарға жатқызылған, бұл оларға ваучерлердің бірінші кезекте бөлінуін 
қамтамасыз етеді.

«Дене шынықтыру және спорт туралы» Қазақстан Республикасы Заңының 
(бұдан әрі – Заң) 19-бабы 4-тармағына сәйкес жергілікті атқарушы органдар 

мүгедектігі бар адамдар арасында спортты дамытуды, арнайы спорттық керек-
жарақтармен қамтамасыз етуді және спорт ғимараттарына қолжетімділік 
жағдайларын жасауды қамтамасыз етеді.

Заңның 48-бабына сәйкес, мүгедектігі бар адамдарды қоспағанда, дене 
шынықтыру-сауықтыру қызметтерін тегін немесе жеңілдікті шарттармен 
пайдаланатын азаматтар санаттарының тізбесін, сондай-ақ жеңілдіктер 
мөлшерін дене шынықтыру және спорт саласындағы уәкілетті орган, ауданның, 
облыстық маңызы бар қаланың жергілікті атқарушы органының шешімдері және 
дене шынықтыру-спорт ұйымдарының әкімшіліктері белгілейді.

Бұдан бөлек, «Қазақстан Республикасындағы жергілікті мемлекеттік 
басқару және өзін-өзі басқару туралы» Қазақстан Республикасы Заңының                    
27-бабы 1-тармағының 31-1) тармақшасына сәйкес облыстардың және 
республикалық маңызы бар қалалардың әкімдіктеріне мүгедектігі бар 
адамдардың мәдени-бұқаралық іс-шараларға және спорттық ғимараттар 
нысандарына қол жеткізуін қамтамасыз ету міндеті жүктелген.

Осылайша, тегін немесе жеңілдікті негізде қол жеткізуді ұсыну 
қолданыстағы заңнама шеңберінде жергілікті атқарушы органдар мен 
ұйымдардың әкімшіліктері белгілеген тетіктер арқылы жүзеге асырылады.

Бұқаралық спортпен шұғылданатын азаматтарды есепке алу нысандарына 
қатысты мынаны хабарлаймыз: Қазақстан Республикасы Мәдениет және спорт 
министрінің 2022 жылғы 11 қазандағы № 297 бұйрығына сәйкес статистикалық 
есептілік 8 бөлімнен тұрады. Атап айтқанда, 7-бөлімде дене шынықтыру 
ұжымдарындағы секциялар саны, спортшылардың саны және жаттықтырушылар 
құрамы туралы мәліметтер, соның ішінде мүмкіндігі шектеулі адамдар туралы 
деректер көрсетіледі.

Еңбек және халықты әлеуметтік қорғау министрлігінің ақпараты бойынша, 
2026 жылғы 1 қаңтардағы жағдай бойынша Қазақстан Республикасында 751 813 
мүгедектігі бар адам тұрады, оның ішінде еңбекке қабілетті жастағылар – 413 
707 адам (іс жүзінде 110 800 адам жұмысқа орналастырылған).

Қазақстан Республикасы Еңбек кодексінің 4 және 6-баптарына сәйкес, 
еңбек саласындағы кемсітушілікке және адамның құқықтарын дене кемістігі 
себептері бойынша шектеуге жол бермеу негізгі қағидат болып табылады. Бұл 
ретте мемлекеттің жоғары әлеуметтік қорғауды қажет ететін адамдарға ерекше 
қамқорлық жасау шаралары кемсітушілік ретінде қарастырылмайды. Өз 
құқықтарының бұзылуына тап болған адамдардың сот арқылы немесе заңда 
белгіленген өзге де тәртіппен қорғалуға құқығы бар.

2021 жылдан бастап Алматы қаласындағы Қазақ спорт және туризм 
академиясында «Бейімделген дене шынықтыру және спорт» білім беру 
бағдарламасы іске асырылуда. Бұл бакалавриат бағдарламасы мүмкіндігі 
шектеулі жандармен жұмыс істеуге, оларды дене шынықтыру құралдары арқылы 
оңалтуға және әлеуметтік бейімдеуге арналған мамандарды даярлауға 
бағытталған.

2026 жылы Астана қаласында Қазақ ұлттық спорт университетінің (ҚҰСУ) 
құрылысын аяқтау жоспарлануда. Аталған оқу орнында бакалавриат, 
магистратура және докторантура бағдарламалары бойынша 3 мыңнан астам 
білім алушыны, соның ішінде «Бейімдік дене шынықтыру мұғалімі» мамандығы 
бойынша қамту көзделген.

2-тармақ бойынша орындалуы:
Спорттық медицина – спортшылардың дайындығын медициналық және 

биологиялық қолдауға жауапты медицина саласы, оның ішінде спортшылардың 
жоғары өнімді спорт түрлеріне жарамдылығын, спортшылардың 
функционалдық және медициналық оңалтуын, денсаулық мәселелерін ерте 
анықтауды, спорттық көрсеткіштерді жақсартуды, спортшылардағы 
соматикалық аурулар мен жарақаттарды емдеу және алдын алуды, 
психологиялық дайындықты, спорттағы шұғыл медициналық көмекті және 
спорттық гигиенаны қамтиды.

Осылайша, спорттық медицина жеке нозологиялық құрылым немесе ауру
емес, керісінше, дене шынықтыру мен спорттағы алдын алу, диагностикалау, 
емдеу және оңалту мәселелерін қамтитын медициналық тәжірибе саласы.

Медициналық көмек тиісті аурулар мен жағдайларға арналған 
қолданыстағы клиникалық хаттамаларға сәйкес көрсетіледі.

Сондықтан спорттық медицина үшін жеке клиникалық хаттаманы әзірлеу
мүмкін емес.

Бұл саладағы жұмыс қолданыстағы клиникалық хаттамаларды жетілдіру 
және спорттық медицина саласындағы нормативтік базаны әзірлеу аясында 
жалғасады. 

Спорттық медицина мамандарын даярлау қазіргі уақытта қолданыстағы 
заңнамалық актілермен реттеледі.

Қазақстан Республикасы Денсаулық сақтау министрінің 2020 жылғы 30 
қарашадағы «Денсаулық сақтау саласындағы мамандарды сертификаттауға 
жататын мамандықтар мен мамандандырулар тізбесін бекіту туралы» № ҚР 
ДСМ-218/2020 бұйрығына сәйкес, спорттық медицина мамандарын даярлау 
жоғары және жоғары оқу орнынан кейінгі медициналық білімі бар 
қызметкерлерді специализациялау (қосымша білім) шеңберінде жүзеге 
асырылады. Медицина қызметкерлеріне сертификаттау курстарында кемінде 10 
кредит (300 академиялық сағат) көлемінде специализациядан өту арқылы 
қолданыстағы негізгі мамандығына қосымша құзыреттіліктерді/дағдыларды алу 
мүмкіндігі берілген (Министрдің 2020 жылғы 21 желтоқсандағы № ҚР ДСМ-
303/2020 бұйрықтары). Мамандырулар тізбесі Министрдің 2020 жылғы 30 
қарашадағы № ҚР ДСМ-218/2020 бұйрығымен регламенттелген. Даярлаудың 
бұл форматы жоғары және жоғары оқу орнынан кейінгі медициналық білімі бар 
мамандарды спорттық медицина бойынша кәсіби білімге, біліктілікке және 
дағдыларға үйретуге мүмкіндік береді.

Спорттық медицина мамандарын қосымша білім арқылы даярлау жоғары 
және (немесе) жоғары оқу орнынан кейінгі білім беру ұйымдары, ұлттық және 

ғылыми орталықтар, ғылыми-зерттеу институттары, жоғары медициналық 
колледждер аккредиттелген клиникалық базалар, денсаулық сақтау саласындағы 
білім және ғылым ұйымдарының клиникалары, университет ауруханаларының 
базасында «Халық денсаулығы және денсаулық сақтау жүйесі туралы» 
Қазақстан Республикасының 2020 жылғы 7 шілдедегі № 360-VI Кодексінің 221-
бабына сәйкес жүзеге асырылады.

3-тармақ бойынша орындалуы:
2025 жылдың қорытындысы бойынша елімізде 743 мың мүгедектігі бар 

адам (ел халқының 3,7%-ы) тіркелген, оның ішінде 109 400-і - балалар. Олардың 
ішінде 330 135 адам немесе жалпы санның 44%-ы - тірек-қимыл аппараты 
зақымдалған, көру және есту қабілеті бұзылған жандар.

Дене шынықтырумен және спортпен жүйелі түрде шұғылданатын 
мүмкіндігі шектеулі жандар санының өсуі байқалады. 2025 жылдың 
қорытындысы бойынша бұл көрсеткіш 66 159 адамды немесе спортпен 
шұғылдануға қарсы көрсетілімдері жоқ мүгедектігі бар адамдардың жалпы 
санының 19,5%-ын құрады (салыстырмалы түрде: 2023 жылы – 56 822 адам 
немесе 17%; 2024 жылы – 61 034 адам немесе 18,5%). Жүйелі түрде 
шұғылданушылар саны 2024 жылмен салыстырғанда 5 125 адамға артты.

Бүгінгі таңда республикада 7 715 спортшыны қамтитын келесі мекемелер 
жұмыс істейді: Мүмкіндігі шектеулі жандарға арналған республикалық 
спорттық даярлау орталығы; 16 спорт клубы, Алматы облысындағы 1 спортты 
дамыту дирекциясы және мүмкіндігі шектеулі жандарға арналған 2 спорт 
мектебі (спорт клубтары Алматы және Астана қалаларында, сондай-ақ Абай, 
Түркістан, Жамбыл, Батыс Қазақстан, Маңғыстау, Солтүстік Қазақстан, 
Павлодар, Шығыс Қазақстан, Ақмола, Қостанай, Ақтөбе, Атырау, Жетісу 
және Қызылорда облыстарында; спорт мектептері Шымкент қаласы мен 
Қарағанды облысында).

Дене шынықтырумен және спортпен шұғылданатын мүгедектігі бар 
балалардың саны 23 108-ді құрайды (мүгедектігі бар балалар жалпы санының 
21%-ы). 1ФК есептеріне сәйкес, ауылдық жерлердегі секциялар саны - 1050, 
жаттықтырушылар саны - 491.

Қазақстанда спорттың келесі түрлері дамып келеді: 19 паралимпиадалық 
спорт түрі (бочча, голбол, отырып ойнайтын волейбол, 5х5 футболы, үстел 
теннисі, пара дзюдо, таеквондо, садақ ату, оқпен ату, ат спорты, каноэ, пара 
пауэрлифтинг, жеңіл атлетика, жүзу, пара велоспорт, арбадағы теннис, 
шаңғы жарысы және биатлон, керлинг, пара хоккей); 13 сурдлимпиадалық 
спорт түрі (бадминтон, грек-рим күресі, дзюдо, еркін күрес, жеңіл атлетика, 
жүзу, таеквондо, үстел теннисі, футбол, футзал, шахмат, керлинг, шаңғы 
жарысы); Пара Азия ойындарының бағдарламасына кіретін спорттың 2 түрі 
(шахмат, армрестлинг) және ұлттық спорт түрі (тоғызқұмалақ).

Жыл сайын түрлі санаттағы балалар арасында облыстық, республикалық 
жарыстар, дәстүрлі түрде «Жұлдызай» инклюзивтік спорт ойындары (қамтуы 

3500-ден астам бала) және Қазақстан Республикасының Спартакиадалары мен 
басқа да жарыс түрлері өткізіледі.

Сонымен қатар, Қазақстан құрамасы түрлі халықаралық жарыстарға, 
соның ішінде халықаралық кешенді жарыстарға да қатысады.

2025 жылы 7-14 желтоқсан аралығында Дубай қаласында V Жасөспірімдер 
Азия Паралимпиада ойындары өтті. Жарыс қорытындысы бойынша Қазақстан 
құрамасы 68 медаль жеңіп алды, оның ішінде 25 алтын, 23 күміс және 20 қола. 
Ойындарға Қазақстан атынан спорттың 9 түрі бойынша (пара садақ ату, пара 
армрестлинг, пара жеңіл атлетика, бочча, голбол, пара пауэрлифтинг, пара 
жүзу, пара таеквондо, пара үстел теннисі) 60 спортшы қатысты. Жалпы 
командалық медалдық есепте Қазақстан командасы қатысушы 45 елдің ішінде  
5-орынға ие болды.

4-тармақ бойынша орындалуы:
Қазақстан Республикасының қолданыстағы Еңбек кодексінің (бұдан әрі – 

Кодекс) 25-бабы 2-тармағына сәйкес, медициналық қорытынды негізінде 
денсаулық жағдайы бойынша қарсы көрсетілімдері бар жағдайларды қоспағанда, 
мүгедектік еңбек шартын жасасу құқығын шектей алмайды.

Мүгедектігі бар адаммен жасалатын еңбек шартында жұмыс орнын оның 
жеке мүмкіндіктерін ескере отырып жабдықтау жөніндегі талаптар қамтылуға 
тиіс (Кодекстің 28-бабы 2-тармағы).

Кодекстің 69-бабы 3-тармағына сәйкес, бірінші және екінші топтағы 
мүгедектігі бар жұмыскер үшін аптасына 36 сағаттан аспайтын жұмыс 
уақытының қысқартылған ұзақтығы белгіленеді.

Егер екінші және үшінші топтардағы мүгедектігі бар жұмыскерлерге 
сараптамалық кәсіптік-патологиялық комиссияның қорытындысы негізінде 
жұмыс уақытының жиынтық есебін белгілеуге тыйым салынған болса, оларға 
мұндай режим белгіленбейді (Кодекстің 75-бабы 8-тармағы).

Мүгедектігі бар жұмыскерлерді түнгі уақытта жұмысқа тартуға, оларға 
мұндай жұмысқа медициналық қорытындыға сәйкес денсаулық жағдайына 
байланысты тыйым салынбаған жағдайда, олардың жазбаша келісімімен ғана 
жол беріледі (Кодекстің 76-бабының 3-тармағы).

Мүгедектігі бар адамдар үстеме жұмысқа жіберілмейді (Кодекстің 77-
бабы 3-тармағының 3) тармақшасы).

Бірінші және екінші топтардағы мүгедектігі бар адамдарға ұзақтығы 
кемінде күнтізбелік алты күн болатын жыл сайынғы ақы төленетін қосымша 
еңбек демалыстары беріледі (Кодекстің 89-бабы 1-тармағының 2) 
тармақшасы).

Вахталық әдіспен орындалатын жұмыстарға бірінші топтағы мүгедектігі 
бар адамдар медициналық қорытындыны ұсынған күннен бастап жіберілмейді 
(Кодекстің 135-бабының 3-тармағы).

Бұдан бөлек, жұмыскердің еңбек міндеттерін орындауына байланысты 
оның өміріне және (немесе) денсаулығына зиян келтірілген кезде жұмыс беруші 

зиянды Қазақстан Республикасының заңнамасында көзделген көлемде және 
тәртіппен өтеуге міндетті (Кодекстің 122-бабы).

5-тармақ бойынша орындалуы:
Арнайы қажеттіліктері бар адамдар үшін жағдайды жақсарту мақсатында 

2025 жылға дейін «ЗИКСТО» АҚ өндірісіндегі арнайы орындармен 
жабдықталған 28 жолаушы вагоны сатып алынды. 

2030 жылға дейін «Штадлер – Қазақстан» ЖШҚ-мен жасалған келісім 
аясында арнайы қажеттіліктері бар адамдар үшін 35 купе жеткізілуі көзделген. 
Сонымен қатар, Жолаушыларды тасымалдау қағидаларында барлық мүгедектік 
топтарындағы адамдарға, сондай-ақ мүгедек балаларға әлеуметтік маңызы бар 
бағыттар бойынша жол ақысын 50% жеңілдетумен төлеу белгіленген. 

Коммерциялық пойыздардағы арнайы купелерге барлық мүгедектік 
топтарындағы адамдарға және ілесіп жүретін жолаушыға билет бағасынан 50% 
жеңілдік қарастырылған. Қазіргі уақытта Жолаушыларды тасымалдау 
қағидаларына балалар мен 1, 2-топ мүгедектігі бар адамдарды ілесіп жүретін 
тұлғаларға 50% жеңілдік беру туралы түзету енгізілді. 

Бүгінде күні билеттерді билет кассалары арқылы да, сондай-ақ 
bilet.railways.kz сайтында жеке басын куәландыратын құжаттар мен мүгедектігін 
растайтын құжаттарды, ЖСН көрсетіле отырып, сатып алуға болады. Жалпы, 
теміржол инфрақұрылымының қолжетімділігін қамтамасыз ету қоғамдық 
ұйымдардың өкілдерімен тығыз өзара іс-қимылдың нәтижесінде жүзеге 
асырылады.

Қазақстан Республикасы әуежайларында мүмкіндігі шектеулі 
жолаушыларға қызмет көрсету сапасын арттыру мақсатында кезең-кезеңімен 
жабдықтау және қолжетімділікті қамтамасыз ету жұмыстары жүргізілуде.

 Қазіргі күні Қазақстан Республикасының 10 әуежайында 13 амбулифт бар, 
ол мүмкіндігі шектеулі жолаушыларды отырғызу және түсіруді қамтамасыз 
етеді.

Жыл соңына дейін қосымша 5 амбулифт сатып алу жоспарлануда.
Инвалидтік арбалар барлық әуежайларда бар, жалпы саны 168 дана.
18 әуежайда көлемінде 41 дана қатараралық кресло-арбалар бар. 
Пандустар, персоналды шақыру түймелері, мамандандырылған 

санитарлық бөлмелер, тактильдік бағытталған жолдар, сондай-ақ мүгедек 
жолаушыларға қызмет көрсету үшін персоналты даярлау барлық ел 
әуежайларында қамтамасыз етілген. 

Мүгедектер үшін арнайы демалыс бөлмелері 9 әуежайда қарастырылған. 
Отандық авиатасымалдаушылар корпоративтік бағдарламалар шеңберінде 

авиабилеттерге жеңілдіктер (ерікті негізде) ұсынады. 
Бүгінде елде 29 автовокзал және 81 автостанция жұмыс істеп тұр, 

әкімдіктердің мәліметтері бойынша 19 автовокзал және 67 автостанция 

мүгедектер үшін қолжетімділік талаптарына жауап береді. 
Елдің қалалық бағыттарында пайдаланылатын 10 173 автобустың 8 077 

бірлігі талаптарға сәйкес келеді. 
ҚР «Автокөлік туралы» Заңының (27-1-баптың 4-тармағы) таласына 

сәйкес, республикалық және облыстық маңызы бар қалаларда, астанада жол 
жүргіншілер мен жүк тасымалдау үшін сатып алынатын автокөлік құралдары, 
өндіруші заводтың шараларымен қатар, қозғалысы шектеулі азаматтарды 
тасымалдауға бейімделген болуы тиіс. 

Сонымен қатар, Автокөлікпен жол жүргіншілер мен жүк тасымалдау 
қағидаларында (ИДМ-нің 26.03.2015ж. № 349 бұйрығына 6-қосымша), 
конкурстық іріктеу кезінде кресло-арба қолданатын мүгедектерді тасымалдауға 
бейімделген автобустары бар тасымалдаушыларға басымдық берілуі көзделген. 

Қазіргі уақытта елдің өңірлерінде 145 инватакси қызметі жұмыс істеп тұр, 
олардың жалпы арнайы автопаркі 1 426 бірлік құрайды (2025 ж. жергілікті 
бюджеттен бөлінген қаражат – 10 341 млн теңге, 2026 ж. – 11 546 млн теңге). 

Бүгінде күні мүгедектерді тасымалдау қызметтерін көрсету қағидаларын 
өзектендіру жұмыстарын жүргізіп жатыр, оның ішінде инватакси қызметтерін 
көрсетуге медициналық көрсеткіштердің нақты тізімін анықтау бөлігінде.

6-тармақ бойынша орындалуы:
2025 жылғы желтоқсанда 4 инклюзивті спорт орталығы пайдалануға 

берілді. Астана қаласындағы Инклюзивті спорт орталығы мүмкіндігі шектеулі 
жандар үшін қолжетімді спорттық, медициналық, оңалту және білім беру 
инфрақұрылымын біріктіреді. Мекемеде көпфункционалды спорт залы, оңалту 
блогы, медициналық кабинеттер, конференция залы, оқу-жаттығу жиындары, 
жарыстар мен білім беру бағдарламалары кезінде параспортшыларды 
орналастыруға арналған қонақ үй секторы жұмыс істейді. Жаттығулар спорттың 
12 адаптивті түрі бойынша өткізіледі.

«Қазақстан халқына» қоғамдық қорының қолдауымен Қызылорда 
облысында инклюзивті спорт орталығы салынды, онда волейбол, күрес және 
жалпы дене шынықтыру дайындығына арналған залдар, сондай-ақ 
олимпиадалық стандарттарға сәйкес келетін 50 метрлік бассейн қарастырылған. 
Мұнда бір мезгілде 130 адамға дейін спортпен шұғылдана алады.

Ақтөбе облысында «Қуат» инклюзивті спорт кешені жұмыс істейді. Ол 
«Samruk-Kazyna Trust» корпоративтік қорының демеушілік қолдауымен 
салынған. Нысанның инфрақұрылымы, соның ішінде ашық спорт алаңдары 
күніне бір мезгілде 500 адамға дейін қабылдауға мүмкіндік береді. Ғимаратта 25 
метрлік бассейн, әмбебап және күрес залдары, жаттығу бөлмелері, үстел теннисі 
залы, сондай-ақ 200 орындық көрермендер трибунасы орналасқан. Кешен 
спорттың 20-дан астам түрін дамытуға жағдай жасайды.

Батыс Қазақстан облысында «Freedom Holding Corp» компаниясының 
демеушілік қолдауының арқасында мүмкіндігі шектеулі жандарға арналған, 200 

адамға есептелген спорт кешені ашылды. Кешен негізгі ойын және әмбебап 
залдарды қамтиды, онда пара-волейбол, пара-баскетбол, пара-дзюдо, пара-
пауэрлифтинг, бадминтон, шағын футбол және спорттың басқа да түрлері 
бойынша сабақтар өткізіледі.

Спортпен жүйелі түрде шұғылданатын мүмкіндігі шектеулі жандар 
санының өсуіне қарамастан, оларды қамту деңгейі әлі де жеткіліксіз болып отыр.

Мүгедектігі бар адамдардың ең көп саны Түркістан облысында (103 мың), 
Алматы қаласында (60 мың) және Қарағанды облысында (56 мың) тұрады. 
Қамтудың төмен деңгейі Ұлытау облысында (11 253 адамның ішінен 249-ы 
шұғылданады) және Маңғыстау облысында (34 896 адамның ішінен 961-і 
шұғылданады) байқалады.

Жергілікті атқарушы органдардың ақпараты негізінде салынуы 
жоспарланған инклюзивті спорт орталықтарының тізбесі қалыптастырылды.

Құрылыстың жоспар-кестесі жасалды, оның шеңберінде 2026 жылы 
жергілікті бюджет қаражаты есебінен Алматы қаласында және Түркістан 
облысында инклюзивті спорт орталықтарының құрылысын аяқтау 
жоспарлануда, ал 2027 жылы «Қазақстан халқына» қоғамдық қорының есебінен 
Түркістан және Жетісу облыстарында орталықтарды пайдалануға беру көзделіп 
отыр.

2028 жылға жергілікті бюджет қаражаты есебінен Шымкент қаласында 
және Түркістан, Жамбыл, Қарағанды, Алматы, Атырау, Шығыс Қазақстан, 
Қостанай, Маңғыстау, Ақмола, Павлодар және Ұлытау облыстарында 
орталықтар салу жоспарланған.

Абай облысында жоба «Қазақстан халқына» қоғамдық қорының есебінен, 
ал Солтүстік Қазақстан облысында «Самұрық-Қазына» АҚ есебінен іске 
асырылуда.

Өңірлерде инклюзивті спорт орталықтарының құрылысы аяқталғаннан 
кейін облыстардың және Астана, Алматы, Шымкент қалаларының әкімдіктері 
оларды әрі қарай ұстау және пайдалану үшін мүмкіндігі шектеулі жандарға 
арналған спорт мектептеріне немесе клубтарына беру бойынша тиісті 
жұмыстарды жүргізеді.

Сонымен қатар, аталған Орталық жеке меншікте болған жағдайда, оны 
өңірдің жергілікті бюджеті қаражаты есебінен жалдау мүмкіндігі 
қарастырылатын болады.

Министр                                                                            Е. Мырзабосынов

